Аддзысьлытöдз, Синяшор!
Лун джын ми Семенкöд ветлöдлiм Шонытмысöд да Чугуйкарö д. Семен первой дыр видзöдiс кöвдум кодь гöгрöс кöджсö, кодi куйлiс кык кыр костын, медся джуджыдiнас, а сэсся менö вуджöдiс кыр саяс – Панвидзö. Вöлись шыöдчис ме дорö:

– Со эстöн налöн сулалiс вичко.

Висьталiс сiдз, быттьö збыль тöдiс, мый сэтöн сулалiс джуджыд кöлöкöльня, кыдз миян грездын, кирпича керка.

– Эстысь и пондам корсьны зарни шодзсö, а ог Чугуйкарысь. Но корсьысьны пырысь-пыр эз босьтчы, кутчысис керавны майöгъяс. Сiйö кералiс кос потшъяс да кыз увъяс, а ме йывдi найöс.

Панвидзыс абу ыджыд – кык град йöр пасьта сöмын. Шыльыд сiйö и веськыд, сöмын дзик шöрыс вылынджык, да кажитчö, быттьö сэнi кымыньтöм тасьтi. Вот сiйöс ми мурталiм кузьтаногыс да пасьтаногыс, тувъялiм сэтчö нелямын гöгöр майöг тор – юклiм квадратъяс вылö. Семен ставсö рисуйтiс бумага вылö да быд квадратö гижис лыдпас. Сымда и уджыс вöлi тайö лунö.

Аскинас ме эг вермы локны Панвидзас, и Семен уджалiс öтнас. А эг вермы локны вот мыля: Чача (тадз нимтiсны кузь кока мöскöс) дойдöма вöрасö да эз сетчы лысьтыны. Ёгор пöль домалiс сiйöс пу бердö, мед эз жöдз лысьтiгас. Но Чача бергалic да чужъясис. Сэк Ёгор пöль кöрталic сылысь бöр кокъяссö. öнi кöть и жöдзис, но дугдiс чужъясьны, но бöжнас öтвтчис, дзик плетьöн моз. Ёгор пöль сулалiс Чача водзын, мелiалic ciйöc, а ме кутi бöжсö да видзöдöмöн видзöда, кыдзи чилсйö йöлыс подой никас, кывза йöвлысь пöдöнча весьтын сьылöмсö. Чача пессьö кöрталöм кокъяснас, мездысьö, но оз вермы. Ыткöбöн орис кöртöдыс, мöс зургис кокнас йöв тыра ведрасö. Менам киысь мöс бöжыс мездмис да синмам дзирыда мыйкö сотыштiс, быттьö чужöмам койыштiсны пöсь ва.

Ас садьö вои сöмын Титовналöн видчöмысь.

– Пöрысь да кага öти вежöраöсь, дзик öткодьöсь! – броткис сiйö.– Думайтны öд колö, мый гезйыс вöсни!

– Сiдз тай, тыдалö, челядь удж вöчим,– ладмöдчис сыкöд

Ёгор пöль.– Выль öд, видзöд, а орис, ратшмунi...

Вом пытшкын вöлi курыд и сола, кывйöй дубалöма, веськыд синмöс оз воссьы, но ме шуи:

– Нинöм оз ло, Титовна, оз нин доймы! И Ёгор пöльыс абу мыжа. Эз öд сiйö, а этайö вöр мöскыс чужйис.

– Тiян мöй кыткö доймывлö?– сералiс Титовна.– Кыдзи тэныд синмад али кöсичаад инмыс! Пиньтö эз кисьт?

Видлi чуньнам пиньясöс, висьталi:

– Дзоньöсь. Сöмын кыв йылöй курччысьöма.

– Бурдас армияöдзыд! – содтic Ёгор пöль да клеитiс поткöдöм синкымам кутшöмкö кор.– Мун да неуна куйлышт öнi.

Кöсйи недыр ойбыртлыны, а садьми рытъявылыс нин.

Кывйöй бурдöма, но синмöй пыр на вöлi пыкöса. Ёгор пöль мыссьöдiс менö кутшöмкö настойкаöн да бара на клеитiс турун кор.

Пемдiгас нин Лапьяö локтiс Семен. Сiйö вöлi мудзöм да зэв жугыль чужöма. Тöдчис, мый ёна мырсьöма, но дзик прöстö.

– Нинöм, тыдалö, Семен, эз сюр тэныд? – юаси ме.

– Кöпейка аддзи, да сiйö абу чудьяслöн, а царскöй.

– Кутшöм местаысь? – сёрниö пырöдчис Ёгор пöль.

– Панвидзысь. Кöджтор тай сэнi эм.

– А-а, сэнi пыр сувтлöмаöсь пыжаяс. Со кинкö, тыдалö, и воштiс... Пöчöй висьтавлiс, быттьö чудьяс сэнi чомöр нуöдлö маöсь.

– Мый сiйö чомöрыс? – юалiс Семен.

– Праздник сэтшöм вöлöма. Вöчасны пö ыджыд бипур да сы вомöн заводитöны чеччавны, вермасьны. Кин пö ошкö пасьтасяс, кин вöрканьö, а кин пö юр вылас и кöр сюръяс пуктас.

– Сiдз ме и думайтi! – гажмис Семен.– Артмö, Петя, мый стöч веськалiм ми клад вылас.

– Мыля нö сэсся нинöм эн аддзы, лукйысин да? – юалi ме.

– Йöзöн пуктöмсö öд он на пыр босьт. Зыр джуджда на и кодйи, а чудьыслöн олан веркöсыс, тыдалö, пыдынджык куйлö.

– Абу сэтöн кладыс,– висьталiс Ёгор пöль.– Дзик прöста мырсян.

– Овлö, Ёгор, мый аддзан кö сынантор либö пурт йыв, и сiйö зарниысь донаджыкöн лыддьыссьö. Сы серти позьö тöдны, кин сэтöн олiс миянöдз да мый керис.

– Сэтшöмтортö öмöй окота тöдны,– шуис Ёгор пöль...

– Мый йöзöн пуктöмсö чожа он босьт,– тайöс ме вежöртi дасöд лунас, кор вöлi Панвидзсьыс дзоньнас нин кодйöма кöджсö. Ме эськö важöн нин коли тайö ёрöм чудь местасö, но Семен менö быд лун вердiс яйöн да юкталiс чöскыд тшайöн. И сöмын йöй вермис мунны сакара тшай дорысь. Но сэк жö, пыр эски аддзыны зарни джектö. Сöмын сiйö джекыс, тыдалö, эз тэрмась миянлы паныдасьны, кöть и кыр дорас миян чукöрмис нин пöим сора муыс турун юр ыджда. И эз кöмöка му, а быттьö пожналöм пызь. 
Нöшта на унджык муыс да эжаыс туплясис орччöн. А зарни джек пыдди Семен керкаын куйлiсны кызь-ö – комын чудь чача: кöртторъяс, сикöтш мольяс, жугалöм гырничьяс, шегъяс.

Мыльк пыдди артмис гöп, и нинöм нин сэсся лои гарйыны – улас куйлiс вöрöдлытöм му. Но Семен пыр гудйис гöп доръяссö кузь пыжъянöн, пыр мыйкö корсис. А ме пожналi медбöръя му чукöрсö да думайтi аслам шудтöм олöм йылысь, сы йылысь, мый некыдз ог веськав клад вылö. И друг кыла:

– Аддзи, Петька! Вичкосö аддзи! Вай зырсö!

– Мый, кирпичьяс петiсны? – вайи зырсö да юалi ме.

– Кутшöм кирпичьяс?

– Вичко тай, шуин...

– Чудьяслöн вичкоыс абу кирпичысь, ни абу пуысь, а тiян Лапъя кодь, либö прöстöй видзок. Видз ку – гöгöрвоин?

– А кöлöкöльняыс кытöн? А Енъясыс?

– Сэк эз звöнитлыны, и кöлöкöльняыс эз ков. А Енъяс...

И пу, и шондi, и ош – ставыс налы Ен вöлi. Сёрöнджык Енсö чуркаысь либö кражйысь вöчлiсны. Сувтöдасны сэтшöмсö, дзик керка йöр дорас, а сы водзö кучикъяс чапкалö ны, сёян вайöны. И сiйö инсö шулöмаöсь Панвидзöн. 
Пан – тайö чудьяслöн поп либö öксы. Со и артмö – поплöн либö öксылöн видз. А эстöн со кучикъяс тыдалöны. Вай уджалыштам.

Шыблалiм эжасö бокö. Пу зыръясöн пондiм мусö гарйыны.

Збыльысь, мыччысис гöн. Весалiм кинаным, небыдик роскöн чышкалiм. Но куыс дзикöдз нин сiсьмöма, кианым нин эз öшйы. Семен визьнитiс пыжъяннас, кытi колö гарйыны.

Ме пондi кульны эжасö, а сiйö бара мыйкö гижис да рисуйтiс тетрадяс.

Зыр улö инмис кöрттор; шыбитi зырйöс, босьтi тэльöб да кори Семенöс, – сэтшöм миян оланпас.

Гудйим тэльöб судтаыс – мыччысис турунвиж кöмöк...

Видлалiс сiйö кöмöксö Семен, пуктiс бокö, висьталiс:

– Ыргöн танi эм.

Нöшта невна гарйыштi – бедь пом, бара на турунвиж рöмöн мыччысис.

– Со сiйö, Гавкаыслöн паличыс,– нимкодя юöртi ме да мöдi кыскыны, но Семен вöтлiс менö да ачыс пондiс гарйыны.

Муыс сэтöн эз и вöв – куш пöим, гöрда-лöза, да Семен чожа палич боксö метраысь пыдöджык на гарйис. Гусьыс лэптöм пöимсö ме бара на лэдзи пож пыр, аддзи содз мында шомсялöм лыяс, пиньяс, розя изторъяс.

– Видзöд, кутшöм паличыс,– корис менö Семен. Бронза коколюка.

Семен бара пондiс гижны да рисуйтны, а ме видзöдалi паличсö. Сiйö мунiс коктöм салдатлöн бедь вылö, мый меаддзылi карысь, сöмын воропыс вöлi кызджык да сарöга.

– Чотысьлöн, кöнкö тайö беддьыс,– шуи ме.

– Э-э, абу! – чирыштiс менö Семен.– Князь, öксы бедь тайö... Нолтö кыскам. – Сiйö сувтiс пидзöс вылас, зыртыштiс тэльöбнас мусö да жагöник, дзик быттьö стеклöысь вöчöмтор, лэптiс гу веркöсас. Гуас муыс будждiс да мыйкö зёлькнитiс. 
Семен дзаркерис гу пытшкас, чабыртiс менö пельпомъясöд да шуч повзьöм гöлöсöн, гусьöн-гусьöн чöвтiс: 
– Тэ видзöд... тэ видзöд, мый сэтöн,– и чапкис кисьыс паличсö да нюжöдчис кынöм вылас.– Клад! Настöящöй клад! – радлiс сiйö да тэрыба-тэрыба куртiс кияснас мусö.

Ме водi сы бокö да казялi гу пыдöссьыс дорыш вылас сулалысь бекöр.

Семен кыскис сiйöс, нуис пож дiнас, пöрöдiс пожъяс бекö рсьыс пöимсö. Шондi югöръяс улын дзиркнитiсны эзысь деньгаяс, чунькытш, гырысь кытшъяс, быттьö телега асыкъяс; ичöтик акань да некымын чудь чача.

Кор Семен кисточканас весалiс бекöрсö, доръяссьыс казялiм серпас. öтарас серпасалöма мортъясöс. Найö кытчöкö котöртöны: кианыс бедьяс, ньöвъяс, шыбедьяс.

Мöдарас – сюра öшъяс, а пыдöсас – коръяса мича ув.

– Асыввывса эзысь,– висьталiс Семен. – А кытысь сiдзкö паличыс? Эн казяв, кутшöм воропыс? Йöралöн юрыс. Сiйöс, пöжалуй, чудьяс асьныс нин вöчисны. А висьтав, Петька, мыля паличыс увлань юрöн куйлö, а бекöрыс муртса оз кымыньöн?

– Ог тöд...

– А ме тöда. Со кыдз сiйö вöлi. Киньöш уськöдчис карас, кыптiс шум. Чугуйыс, а гашкö, кинкö и мöд, казялiс, мый некыдз водзсасьны вöрöгысь, да кватитiс тайö паличсö, эзысь бекöрсö деньганас да пондiс пышйыны. Сэсся казялiс, мый оз вермы пышйыны, босьтчис ставсö тайöс дзебны. Кытчö дзебны? Син улас уси бипурыс. Сэтчö! Некин оз мöвпышт би öзтанiнысь мыйкö корсьны. А пöимыс сэтöн со метра кызта кымын. Гарйис гормöдчаннас бипур местасö, сюйис сэтчö бекöрсö, сэсся паличсö, тыртiс неуна, а вевдорас песъяс чапкис. Ачыс пышйис, а гашкö, и карас бöр кайис да пондiс тышкасьны. Со кыдзи вермис лоны. 

– А мыля сэтысь бöр эз кыскав?

– Сiйöс, кин дзебис, виисны, тыдалö... А мукöдыс, тыдалö, эз тöдны та йылысь. А, гашкö, и мöд ног вöлi...

Чудитiсны чудьяс, а öнi со и юртö жуглы – кыдз-мый вöлi... 

– Кытчö нö тэ тайöс воштан?

– Университетö сета. Талун жö сэтчö письмö гижа. Видзö длан, ачыс профессорыс локтас. Тайö öддьöн дона кладыс.

Учёнöйяс серти кö, вывтi дона.

Сöмын пуксим пажнайтны, кыдз Шонытмыс дорын кодкö пондiс уксыны. Кылiс вöсньыдик гöлöс, чуксалiс быттьö менö.

– Шыасьны абу? – юалi ме Семенлысь.

– Мыля оз ков, тэнö кö корöны, – эскöдiс Семен.

Шутёмсянь Панвидзöдз öнi ясыда кылiс горöдöм:

– Петя-а-а-а! Ау-у-у!

– ö-гö-гö-гöй! – шыаси ме. – Мый колö?

– Некод паныд эз шыась, да ме нöшта на гоз-мöдысь горöдi. Сэк Чугуйкар дорö петiс Зойка да пондiс öвтчыны чочкöм чышъяннас.

– Синяшорса Кам! – горöдiс сiйö. Ми мöдöдчим тэнад княжествоö да корам тэнö аскöдным,– сералöмöн баитiс Зойка.– Каретаыс тэнад сулалö туй вылас.

– Мыйла менам? – юалi ме.

– Мöсъяссö гортö пондам лэччöдны!

– Вай, сiдзкö мун,– тшöктiс Семен. Ме пондi жагвыв кöмасьны.

Зойка сулалiс кыр саяс да тэрмöдлiс менö. И меным мылякö друг гажтöм лои сы вöсна, мый талун ковмас кольны Синяшор, Лапья, Гырка сён видзьяс. И деливö лои и сыысь, мый Зойкалы кöсйыси ёжикöс, а кутны эг и вермы. 
Но ог кут маитчыны: водзö вылö уна на гожöм воас...

